
L-GĦAXAR PARLAMENT

KUMITAT PERMANENTI DWAR L-AFFARIJIET BARRANIN U EWROPEJ

Laqgħa Nru. 116
  It-Tnejn, 8 ta’ Ottubru, 2007
Il-Kumitat iltaqa' fil-Palazz, il-Belt Valletta, fis-6.45 p.m.

Talba
MINUTI

Il-Minuti tal-Laqgħa nru. 115 li saret fit-3 ta’ Ottubru, 2007, kienu approvati.
PROPOSTA FRANĊIŻA DWAR IT-TWAQQIF TA’ UNJONI TA’ L-ISTATI TAL-MEDITERRAN

THE CHAIRMAN (Onor. Jason Azzopardi):  L-item prinċipali ta’ l-aġenda tagħna huwa d-diskussjoni dwar proposta Franċiża dwar it-twaqqif ta’ Unjoni ta’ l-Istati tal-Mediterran.  Smajna u qrajna fuq din il-proposta tal-President Sarkozy, pero’ naħseb tajjeb ukoll illi nfakkru xi affarijiet li għamlet Malta diversi snin ilu.  Pero’ qabel ma niġi għal dak il-punt, nixtieq nagħmel on record li hawn qbil bejn il-membri li l-esperti, jiġifieri, s-Sur Joe Mangion Diplomatic Officer fl’Uffiċju ta’ Mr Speaker, u l-Ambaxxatur Alfred Zarb, is-Sur John Inguanez Direttur Ġenerali u s-Sur Patrick Cassar Officer in Grade 5 fil-Ministeru għall-Affarijiet Barranin, joqogħdu madwar il-mejda biex b’hekk inkunu nistgħu nagħmlu diskussjoni tête-á-tête.  Nixtieq nirringrazzja lil dawn l-uffiċċali talli għoġobhom jattendu għal din il-laqgħa.  

Punt ieħor li xtaqt nagħmel huwa li kien hemm talba minn wieħed mill-mistednin li għandna madwar il-mejda sabiex il-laqgħa kollha, jew għallinqas parti sostanzjali minnha, tkun in camera għal raġunijiet ta’ interess nazzjonali.  Jekk m’hemmx kummenti jew rimarki mod ieħor jiena ma nsibx diffikulta’, anzi nixtieq li jsir hekk.    

ONOR. GEORGE VELLA:  For the record nixtieq li din it-talba jimmotivaha, speċi jagħti r-raġuni għaliex għandna nagħmlu hekk.  

THE CHAIRMAN:  Fair enough.  Is-Sur Joe Mangion.

IS-SUR JOE MANGION (Diplomatic Officer fl-Uffiċju ta’ Mr Speaker):  Infatti dalgħodu jien ktibt lill-iskrivan tal-Kumitat biex jikkonsulta maċ-Chairman għax xtaqt li din il-laqgħa, jew parti minnha, issir fil-magħluq biex inkunu liberi ngħidu x’se nagħmlu u x’mhux se nagħmlu jew x’għamilna u x’m’għamilniex u allura ma nkunux ristretti milli ngħidu ċerti affarijiet li forsi jistgħu jimpinġu anke fuq in-naħa Franċiża.

THE CHAIRMAN:  Jekk qiegħed nifhem sew ix-xewqa tiegħek m’hijiex li l-laqgħa kollha tkun in camera iżda dawk il-partijiet illi s-sens komun jiddetta li għandhom ikunu fil-magħluq biex ma tiġix preġudikata l-pożizzjoni ta’ pajjiżna.  Il-Ministru Michael Frendo.

ONOR. MICHAEL FRENDO (Ministru għall-Affarijiet Barranin):  Sur President, naħseb li se jkun diffiċli li meta tispiċċa sentenza tgħid li għas-sentenza li jmiss il-laqgħa se tkun in camera u mbagħad għas-sentenza ta’ wara dik il-laqgħa terġa’ tkun bil-miftuħ.  Li rrid ngħid hu li forsi għandna niddeċiedu li nagħmlu din id-diskussjoni bejnietna to air our views, imbagħad meta nkunu pproċedejna iktar nagħmlu laqgħa oħra li ma tkunx in camera.  Jiena m’għandix diffikulta’ either way.  

ONOR. GEORGE VELLA:  Sur President, jien għamilt il-mistoqsija sempliċement għar-record.  Barra minn hekk, jekk niftakar tajjeb, dan il-kumitat darba ltaqa’ in camera u dan kien fi żmieni meta konna ddiskutejna, jekk m’iniex sejjer żball, il-kwestjoni tat-Tuneżija meta l-Prof. Guido de Marco u jien qbilna li l-laqgħa tkun in camera għax kien hemm ċerti affarijiet sensittivi ta’ politika interna u ta’ relazzjonijiet ma’ pajjiż ieħor u allura ma kienx ta’ min jagħmilhom pubbliċi. Staqsejt dan biex on the record ikun hemm ġustifikazzjoni għaliex qegħdin nagħmlu hekk għax għalija ma jkunx tajjeb jekk meta jfettillu dan il-kumitat jibda jiltaqa’ in camera bla ebda raġuni.  Meta jkun hemm kwestjoni bħalma hi din fejn, kif qal tajjeb is-Sur Mangion, jista’ jkun hemm ammissjonijiet ta xi stajna għamilna u m’għamilniex, x’qegħdin naħsbu u xi prospetti se nagħmlu, allura jien nifhem li d-diskussjoni għandha tinżamm fil-magħluq.  Għaldaqstant jien naqbel mal-Ministru u naqbel miegħek, Sur President, għax, wara kollox li xtaqt jien kien mhux to challenge the decision imma to motivate the decision.  

THE CHAIRMAN:   For the record biss, u din qed ngħidha b’naqra ta’ tbissima wkoll, mingħalija kellna laqgħa in camera meta ġie is-
Segretarju għall-Affarijiet Barranin tar-Renju Unit Jack Straw, li dwarha kien hemm aftermath daqsxejn problematiku. Il-ġimgħa l-oħra wkoll kellna parti mill-laqgħa in camera u din kienet tirrigwarda l-parti dwar il-Commonwealth.  

Jidher li hemm qbil li l-laqgħa kollha kemm hi ssir in camera u allura se ngħid lill-iskrivan tal-Kumitat biex iwaqqaf l-istreaming tagħha fuq l-internet.

Il-Kumitat qabel li d-diskussjoni titkompla  fil-magħluq.

Fit-8.20 p.m. il-Kumitat aġġorna għall-Erbgħa, 17 ta’ Ottubru fis-7.00 p.m. bl-item prinċipali fuq l-aġenda tkun il-laqgħa ma’ l-E. T. Jean-Marc Rives, Ambaxxatur ta’ Franza għal Malta.

